
ТАҚРИЗИ

муқарризи расмӣ ба диссертатсияи Қаюмова Мубина Бобоевна дар 
мавзуи “Антропонимияи Кӯлоб ва атрофи он (таҳқиқи забоншиносӣ)”, 
қи барои дарёфти дараҷаи илмии номзади илмҳои филологӣ аз рӯйи 
ихтисоси 10.02.01 - Забони тоҷикӣ пешниҳод шудааст.

Антропонимия ҷузъи муҳимми фарҳанги миллӣ ба ҳисоб меравад, ки ба 
таърихи ташаккули ҳар як халқ робитаи зич дорад. Ҳар як миллат вобаста ба 
таърих, фарҳанги моддӣ ва маънавӣ, урфу одат, кешу ойин ва психологияи 
худ дорои низоми антропонимии ба худ хосе мебошад. Антропонимия 
руҳияи халқро ифода мекунад ва ҷузъи фарҳанги маънавии халқ шумурда 
мешавад. Илова бар ин, антропонимҳо ҳамчун воҳиди махсуси забон дар 
низому сатҳи луғавӣ ва дастурии забон сҳиби вижагиҳои махсус мебошанд. 
Дар забоншиносӣ антропонимия ба сифати хели махсуси исмҳои хос омӯхта 
шуда, нишонаҳои маъноӣ ва грамматикии он равшан карда мешаванд. Дар 
баробари ин омӯзишу барраси антропонимия ҷанбаи таърихӣ низ дорад, Дар 
раванди таърих тағйироту дигаргуниҳои иҷтимоӣ антропонимия низ ба 
тагйирот дучор мешавад. Бархе аз номвожаҳои антропонимӣ аз байн рафта 
ҷойи онҳоро номвожаҳои нав мегиранд. Тағйирпазирии антропонимҳо 
инчунин ба таъсирпазирии забонҳо низ вобастагӣ дорад, ки дар мисоли 
антропонимияи тоҷикон низ онро метавон мушоҳида кард.

Дар шароити кунунӣ забони тоҷикӣ мақоми давлатӣ пайдо намуд ва дар 
баробари ба низоми муайяфн даровардани масъалаҳои гуногуни забони 
адабии тоҷикӣ, ба корбурди ҷорӣ даровардани номҳои миллӣ, тарзи дурусти 
имлои номҳо ба забони тоҷикӣ ва дигар забонҳо аз ҷумлаи муҳимтарин 
муқаррароти татбиқи Қонуни Ҷумҳурии Тоҷикистон “Дар бораи забони 
давлатии Ҷумҳурии Тоҷикистон” маҳсуб меёбад. Нашри “ Фарҳанги номҳои 
миллӣ” , қабул гардидани санадҳои гуногуни қонунгузорӣ ба самти таҳкими 
низом антропонимияи миллӣ мусоидат мекунад. Аз ин рӯ, ривоҷ бахшидан 
ба таҳқиқи илмии антропонимия тоҷикон масъалаи мубрами номшиносии 
тоҷик ба шумор меравад. Оид ба масъалаҳои антропонимия таърихӣ, маҷмуи 
антропонимҳои осори алоҳидаи таърихӣ, бадеӣ, таҳлили антропонимияи 
минтақавӣ баъзе пажӯҳишҳо анҷом дода шуда бошанд ҳам, то ҳол баъзе аз 
мушкилоти бахши мазкури номшиносии тоҷик ниёз ба баррасиҳои илмӣ 
доранд. Мавзуи диссертатсияи Каюмова Мубина Бобоевна дар мавзуи 
“Антропонимияи Кӯлоб ва атрофи он (таҳқиқи забоншиносӣ)”, ки ба 
таҳқиқи антропонимияи яке аз минтақахои муҳимми таърихии Тоҷикистон 
бахшида шудааст, мубрам буда, дорои арзиши муайяни назариявию амалӣ 
дар номшиносии тоҷик мебошад.

Диссертатсияи Каюмова М. Б. дар асоси маводи ҷамовардашудаи муаллиф 
аз байни сокинои минатақа, аз санадҳои сабти ҳолати шаҳрвандӣ ва дигар 
сарчашмаҳо, дар такя ба осори илмии номшиносони ватанию хориҷӣ 
таълиф гардида, аз муқаддима, се боб, хулоса, рӯихати адабиёти 
истифодапшуда, замима (луғати антропонимҳо) иборат аст. Ҳар як боб ба 
бахшҳои алоҳида ҷудо шудааст ва масоили гуногуни марбути мавзуи 
таҳқиқро дар бар гирифтаанд.

Боби якуми диссертатсия “Тавсифи таърихию забоншиносии 
антропонимияи Кӯлоб ва атрофи он” ном дошта, аз бахшҳои Мулоҳизоти 
муқадимотӣ, Антропонимика ва вижагиҳои он, Бохтар, Хатлон ва Кӯлоб, 
Сохтор ва калимасозии антропонимия, Вокализми антропонимия, 
Консонантизми антропонимия, Сохтор ва таркиби антропонимия иборат 
мебошад.

Диссертант дар асоси адабиёти назариявӣ оид ба исмҳои хос дар низоми 
забон, хусусиятҳои антропонимия маълумоти муфассал дода, баъзе 
мулоҳизаҳои назариявиро оид ба антропонимия тоҷикон баён менамояд. 
Оид ба номгузорӣ ва номмонии анъанавии тоҷикӣ мақолаҳои алоҳидаи 
чанде аз донишмандон ба табъ расидааст ва инчунин имлои дурусти номҳои 
тоҷикӣ дар баъзе фарҳангҳо инъикос ёфтааст. Бахши алоҳидаи боби аввал 
ба тавсифи таърихии минтақаи Кӯлоб бахшида шудааст. Дар бахши мазкур 
оид ба топонимҳои таърихии Бохтар, Хатлон ва Кӯлоб маълумоти таърихию 
забонӣ дода шудааст, ки ба муҳтавои мавзуи диссертатсия алоқаманд 
мебошад. Зеро ҳавзаҳои таърихию фарҳангии Бохтар ва Хатлон бо минтақаи 
Кӯлоб алоқаманд буданд ва ин қаламрави калони таърихию ҷуғрофӣ ба 
ташаккули антропонимияи минтақаи мазкур таъсир расонида аст.

Дар бахши дигари боби аввал масъалаҳои сохтор ва калимасозии 
антропонимия мавриди таҳлил қарор дода шудааст. Муаллиф 1500 адад 
номи хоси аҳолии минтақаро аз назари сохторӣ ва сарфӣ таҳлил намудааст. 
Номвожаҳои аҳолии Кӯлоб ва атрофи он ба аслию иқтибосӣ ҷудо шуда, аз 
ҷиҳати сохт ба сода, сохта, мураккаб ҷудо шудаанд. Дар ин фасл масъалаи 
таснифоти сохтори антропонимия аз назар гузаронида шуда, ақидаи 
олимони номшинос оид ба масъалаи мазкур таҳлил мешавад ва дар мисоли 
номҳои тоҷикӣ татбиқ карда мешавад.

Бахши “Вокализми антропонимия” баррасии шакли лаҳҷагии номҳоро 
дар бар мегирад, Вобаста ба хусусиятҳои садонокҳои лаҳҷаҳои маҳаллӣ 
номҳои хос низ ба тағйирот дучор шуда аз шакли адабии умумитоҷикӣ 
тафовут доранд. Муаллиф, махсусан мутобиқати садонокҳои а, и, у - и 
забони адабиро бо садоноки ъ -и лаҳҷагӣ дар мисоли номҳо нишон 
медиҳад. Инчунин мавҷудияти садонокҳо устувор ва ноустуворро дар 

таркиби номҳо хос муайян карда, тафовут ва умумияти онҳоро дар муқоиса бо 
забони адабӣ нишон дода шудааст. Дар бахши консонантизми антропонимия 
ба афтиши ҳасадои ҳ дар номҳои хос ва устувории ҳамсадоҳои ҳ ва ъ дар 
мавқеъҳои гуногуни талаффузи номвожаҳои антропонимӣ равшанӣ андохта 
шуда, дар асоси мисолҳо таҳлил шудааст.

Ба таҳлили сохтор ва таркиби антропонимия бахши дигари боби якум 
бахшида шудааст.Антропонимҳо аз рӯйи сохт ва таркиби сарфӣ сода, сохта, 
мураккаб ва таркибӣ ҷудо шуда, ҳар кадоме алоҳида баррасӣ шудаанд. 
Новвожаҳои сохта аз рӯйи анҷомаҳо таҳлил ёфта, ба дараҷаи корбурди онҳо 
дар таркиби номҳо равшанӣ андохта шудааст. Илова бар ин, таркиби сарфии 
номвожаҳои мураккаб муайян карда шудааст ва дараҷаи крбурди чунин номҳо 
дар байни номҳои аҳолии Кӯлоб нишон дода шудааст. Дар зерфасли 
антропоним - ибораҳо раванди ташаккули номвожаҳои иборавӣ таҳқиқ 
шудааст. Ин бахши номҳо шаклу таркиби гуногун дошта, чузъи дуюмашон 
чун ҷузъи эзоҳдиҳанда баромад мекунад. Бояд ёдовар шуд, ки боби якум бо 
диаграмма ба охир мерасад, ки дар он фоизи антропонимия аз рӯйи 
мансубияти ҷинсӣ нишон дода шудааст.

Боби дувуми диссертатсия таҳти унвони “Тавсифи луғавию маъноии 
антропонимия” аз чунин бахшҳо иборат аст: Гурӯҳҳои луғавию маъноии 
антропонимия,Чандомади антропонимия, Ҷузъҳои сермаҳсули
антропонимсоз.

Бахши якуми ин боб масъалаҳои вижагиҳои этнолингвистии 
антропонимияи тоҷикии Кӯлоб, гурӯҳҳои луғавӣ - маъноии теофорӣ, ададӣ, 
асбобу ашёвӣ, геологӣ, динӣ, кайҳонӣ, олами ҳайвонот, сифатӣ, тақвимӣ, 
топонимӣ, теотемӣ, наботӣ, унвонӣ, феълӣ, хешутаборӣ, ҳодисаҳои табиат, 
ҷинсӣ, этникӣ ва ғайраро дарбар мегирад. Дар баробари ин антропонимҳо аз 
назари пайдоиш ва вазъи равонию руҳӣ, мақоми иҷтимоӣ, хусусиятҳои 
зоҳирию ботинии одамон, тавсифи ҷисмонӣ ва физиологии инсон , касбу 
вазифа, ҷойу макони таваллуд, замони таваллуд ва амсоли инҳо тасниф 
шудаанд. Дар бахши чандомади антропонимия таҳлили омории антропонимҳо 
анҷом дода шудааст, ки номҳои тоҷикӣ аз рӯйи фоиз ва шумора дар мақоми 
аввал мебошад.

Бахши сеюми боби дуюм ба таҳлили ҷузъҳои сермаҳсули (патронимҳои) 
антропонимсоз бахшида шудаанд. Дар ин бахш антропопатронимҳо аз назари 
маъно, вазифа, пайдоиш, таҳлили семантикӣ ва этимологӣ шудаанд, ки дар 
номномаи сокинони Кӯлоб дучор меоянд. Дар ин бахш ҷузъҳои антропонимии 
фар, шоҳ, арда, беҳ, гул, гурд, зод, исфан, кай, таҳм, моҳ, меҳр, нуш ва ғайра 
мавриди таҳлилу тасниф қарор гирифтаанд.



Боби сеюми диссертатсия - “Қабатҳои забонӣ ва патронимҳои номсоз” 
ба омӯзиши қабатҳои забонии антропонимияи Кӯлоб бахшида шудааст. 
Муаллиф дар боби мазкур вижагиҳои забонии номвожаҳои аслии тоҷикӣ, 
арабӣ, антропонимияи таърихан ба забонҳои туркӣ, юнонӣ, яҳудӣ 
мансубанд ва инчунин номвожаҳои омехта (гибрид) таснифу таҳлил 
кардааст. Антропонимҳои арабӣ аз ҷиҳат сохт тасниф шуда, оид ба сохтори 
антропонимияи арабӣ маълумот ироа гардида, таъсири он ба 
антропонимияи тоҷикӣ нишон дода мешавад. Инчунин омилҳои таъсири 
забони тоҷикӣ ба тағйир ёфтани номҳои арабӣ муайян карда шудааст.

Диссертант номҳои Искандар, Кайсар, Зумрад, ки дар низоми 
антропонимии Кӯлоб ба кор мераванд ва таърихан ба забони юнонӣ 
мансубанд, мавриди таҳлили таърихию этимологӣ қарор дода ба низоми 
антропонимии тоҷикӣ дохил шудани ин номҳоро шарҳ додааст.

Бахши дигари боби сеюм “Антропонимияи яҳудӣ” ном дорад, ки дар он 
номҳои Марям,Мусо, Довуд, Яъқуб, Исмоил, Исроил, Иброҳим, Исо аз 
назари таърихӣ ва забоншиносӣ ташреҳ дода шудаанд. Ба антропонимия 
туркию муғулӣ диссертант номҳои Хонум, Хотун, Эргаш, Эгам, Қарахон, 
Сарихон, Эгамбердӣ, Худойбердӣ, Оллоҳбердӣ, Сотболдиро дохил 
намудааст. Ин гурӯҳи номҳо аз рӯйи сохтор, маъно, ва таърихию 
забоншиносӣ ташреҳ ёфта, дар низоми антропонимии Кӯлоб ба кор рафтани 
чунин номвожаҳо таъкид гардидааст. Диссертант сабабҳои иқтибоси 
номҳои туркӣ, интишор ва дар заминаи забони тоҷикӣ тағйир ёфтани 
номвожаҳои туркиро муайян кардааст.

Муаллифи диссертатсия қайд кардааст, ки номҳои омехта дар 
ташаккули антропонимияи Кӯлоб ҷойи намоёнро ишғол мекунанд ва 
сабабҳои пайдоиши чунин номҳоро муайян намудааст. Қолаби луғавӣ ва 
сарфии чунин номҳо тарҳрезӣ гардидааст, ки аз таркибҳои тоҷикию арабӣ, 
арабию тоҷикӣ, тоҷикию туркӣ, арабию яҳудӣ, арабию туркӣ дар 
антропонимияи Кӯлоб ва атрофи он ба кор бурда мешавад.

Ҳамин тариқ, диссертант кӯшиш кардааст, ки масоли вобаста ба 
антропонимия минтақаро дар асоси маводи ҷамъовардашуда аз назари 
таърихӣ ва забоншиносӣ ва сохторию маъноӣ мавриди таҳқиқ қарор дода, аз 
он натиҷагирӣ намояд. Ҳар як боби кори диссертатсионӣ бо диаграммаҳо 
анҷом ёфтааст ва таҳқиқоти омории муаллифро инъкос намудаанд. Дар охир 
тавсияҳои муаллифи диссертатсия оид ба истифодаи натиҷаҳои амалӣ 
оварда шудаанд, ки арзишии илмии таҳқиқотро боз ҳам баланд мебардоранд.

Диссертатсияи Қаюмова М. Б. “Антропонимияи Кӯлоб ва атрофи он 
(таҳқиқи забоншиносӣ)” дарои навгонӣ ва арзиши муайяни назариявию 
амалӣ мебошад. Навгонии таҳқиқро метавон чунин арзёбӣ намуд: нахустин 

бор ба таври бо низом ва ҳамаҷониба антропрнимияи яке аз мавзеъҳои 
таърихии Тоҷикистон мавриди таҳлили забоншиносӣ қарор гирифтааст. Дар 
натиҷаи таҳқиқи забоншиносӣ хусусиятҳои луғавӣ, маъноии антропонимияи 
минтақа ба сифати як бахши луғати фаъоли забон муайян карда шуд. 
Муносибати антропонимия бо фарогирии масъалаҳои этнографӣ, таърихӣ, 
ҷуғрофӣ, иҷтимоӣ, иқтисодӣ, динию мазҳабӣ, ва фарҳангию маънавӣ муайян 
карда шудааст. Дар рафти таҳлили таърихию забоншиносӣ бори нахуст 
маъниҳои бунёдии луғавӣ, қабатҳои забонӣ ва шаклҳои сохторию таркибии 
антропонимия Кӯлоб ва атрофи он муайян карда шудаанд.

Мазмун ва мундариҷаи диссертатсия аз рӯйи дар бар гирифтани соҳаҳои 
забоншиносии тоҷик: номшиносӣ, таърихи забони тоҷикӣ, лексикография, 
лексикология, этимология ба шиносномаи ихтисоси илмии 10.02.01 - Забони 
тоҷикӣ мутоқибат мекунад.

Интишороти диссертант (2 монография ва 7 мақола) ва автореферат 
мазмун ва мундариҷаи диссертатсияро инъикос мекунанд.

Дар баробари дастовардҳо диссертатсияи Қаюмова М.Б. аз баъзе 
камбудиҳо ва масъалаҳои баҳснок холӣ нест ва зикри чанде аз онҳоро ҷоиз 
медонем:

1.0ид ба антропонимҳои номафҳум маҳлумот дода нашудааст. Дар 
диграмма шумораи ин гуна антропонимҳо 56 адад нишон дода шудааст, вале 
дар бораи баъзе аломатҳои сохторию шаклии антропонимҳои номафҳум 
маълумоте дода нашудааст (танҳо 2 адад Сипаргис ва Барда номбар 
шудаанд).

2. Хуб мешуд, агар бахши сеюми боби якум “Бохтар,Хатлон, Кӯлоб” бо 
бахши дувуми ҳамин боб “Антропонимика ва вижагиҳои он” иваз мешуд. 
Зеро дар аввал маълумот оид ба минтақаҳои таърихӣ дода мешуд ва сипас ба 
баррасии антропонимика шуруъ мешуд.

3. Яке аз аломатҳои антропонимия тафовути гендерӣ мебошад, ки таҳқиқи 
номҳо маъмулан аз рӯйи аломатҳои гендерӣ (мардона ва занона) сурат 
мегирад. Масъалаи мазкур дар диссертатсия ба назар гирифта нашудааст.

4. Формантҳои (анҷомаҳои) номсози антропонимҳои сохта аз назари 
таърихӣ этимологӣ ташреҳ наёфтаанд ва аломатҳои гендерии анҷомаҳо, ки 
хоси номҳои мардона ё занонаанд, равшан карда нашудааст.

5. “Луғати мухтасари антропонимияи аҳолии Кӯлоб ва атрофи он” , ки 
чун замима ба диссертатсия ҳамроҳ шудааст, шарҳи лексикографии 
номвожаҳо дода нашудааст. Онро феҳристи антропонимҳои аҳолии Кӯлоб 
номидан беҳтар мебуд.
6. Дар овонавишти лотинию юнонии баъзе номвожаҳо дар диссертатсия ва 
автореферат ғалатҳои техникӣ ба назар мерасанд (с. 14. 24, 110, 116..).

Эродҳои дар боло номбаршуд ба ҳеҷ ваҷҳ арзиши илмии диссертатсияи 
Қаюмова Мубина Бобоевнаро дар мавзуи “Антропонимияи Кӯлоб ва атрофи 
он (таҳқиқи забоншиносӣ)” коҳиш намедиҳанд. Кори диссертатсионии 
мазкур ба масъалаи муҳимми забоншиносии тоҷик бахшида шуда, бори 
нахуст таҳқиқи забоншиносии аниропонимияи яке аз ҳавзаҳои муҳимми 
таърихиву фарҳангии халқи тоҷикро инъикос намуда, дорои арзиши 
муайяни назариявӣ ва амалӣ мебошад. Хулосаю натиҷагириҳои диссертатсия 
ба такмили номномаи миллии тоҷикӣ мусоидат мекунанд.

Диссертатсияи Қаюмова М.Б. “Антропонимияи Кӯлоб ва атрофи он 
(таҳқиқи забоншиносӣ)” ба талаботи Низомномаи КОА назди Президенти 
Ҷумҳурии Тоҷикистон ҷавобгӯ буда, муаллиф барои дарёфти дараҷаи илмии 
номзади илмҳои филологӣ аз рӯйи ихтисоси 10.02.01- Забони тоҷикӣ сазовор 
мебошад.

Сарходими илмии шуъбаи забонҳои 
помирии Институти илмҳои гуманитарии 
ба номи Б. Искандарови Академияи миллии 

 

илмҳои Тоҷикистон, доҚгори илмҳои 
филологӣ Н. Офаридаев

Имзои Офаридаев Назриро тасдиқ мекунам: 
Сардори Шуъбаи кадрҳои Институти илмҳои 
гуманитарии

«10» марти соли 2023

скандарови АМИТ
Ҳ. Наврӯзова

Суроға:736|
Шаҳри Хор1
Е-ша11:оГаг1с1а

ҷикистон, ВМКБ 
ов,4,Тел: +(992) 93 9314032

